
Iza nas su mjeseci ispunjeni susretima, razgovorima, učenjem i zajedničkim 
djelovanjem. Vrijeme smo provodile na terenu, u lokalnim zajednicama, sa 
ženama koje svakodnevno nose znanja, iskustva i snagu svojih zajednica. 
Slušale smo, učile jedne od drugih i nastavile graditi mreže solidarnosti koje su 
temelj feminističkog pokreta.

Ugostile smo aktivistkinje, organizacije i istraživačice iz Bosne i Hercegovine, 
regije i svijeta te otvorile prostor za razmjenu iskustava i međusobno 
povezivanje. Razgovarale smo s mladima, učenicama i učenicima, podržavale 
nove generacije aktivistkinja i aktivista te doprinosile istraživanjima i radovima 
koji čuvaju sjećanja, zagovaraju pravdu i otvaraju prostor za drugačije društvo.

Slavile smo važne trenutke: godišnjice, hrabrost žena, aktivističko nasljeđe i 
priče koje nas podsjećaju da promjene nastaju kroz upornost, zajedništvo i 
solidarnost. Svaki susret, radionica i razgovor bili su dio iste feminističke misije: 
stvaranja svijeta u kojem se glasovi žena čuju, iskustva uvažavaju, a različitosti 
slave.

Nastavile smo graditi Feministički HUB 
kao otvorenu feminističku učionicu za 
razmjenu znanja, iskustava i kritičko 
promišljanje društvenih tema. U 
prethodnom periodu održale smo tri nova 
susreta posvećena medijima, ženama u 
politici i savremenom aktivizmu.

Sa Selmom Zulić Šiljak razgovarale smo o 
odnosu medija i moći na događaju „Mediji 
i feminizam – ko kontroliše narativ?“. 
Analizirale smo kako mediji oblikuju javni 
diskurs, reproduciraju rodne nejednakosti 
i utiču na vidljivost žena, ali i kako graditi 
medijski prostor zasnovan na jednakosti i 
odgovornosti.

U razgovoru „Ideali, kompromisi i crvene 
linije za žene u politici“, Denisa Sarajlić 
govorila je o iskustvima političkog 
angažmana, izazovima i pritiscima s kojima 
se žene suočavaju te važnosti očuvanja 
integriteta i feminističkih vrijednosti u 
procesima donošenja odluka.

Sa Naidom Kučukalić razgovarale smo 
o tome kakav nam je aktivizam danas 
potreban, izgradnji zajednica koje njeguju 
feminističke i queer vrijednosti, značaju 
lokalnog i intersekcionalnog djelovanja te 
solidarnosti kao odgovoru na savremene 
društvene izazove.

Feministički HUB: Učenje i razmjena znanja

Ekonomsko osnaživanje žena

Članica tima Fondacije CURE učestvovala 
je na dvodnevnoj obuci o ekonomiji 
brige i njege, zajedno s predstavnicima i 
predstavnicama institucija iz cijele Bosne 
i Hercegovine. Obuka je bila posvećena 
jednom od ključnih, ali često zanemarenih 
pitanja: kako učiniti rad brige i njege 
vidljivim, prepoznatim i adekvatno 
podržanim kroz javne politike.

Kroz interaktivne sesije razgovaralo se o 
rodnoj ravnopravnosti, neplaćenom radu, 
društvenim normama te razvoju politika, 
usluga i infrastrukture brige i njege. 

Poseban fokus bio je na razmjeni iskustava 
i formulisanju konkretnih prijedloga za 
unaprjeđenje sistema brige i njege u Bosni 
i Hercegovini.

Ekonomija brige i njege nije samo privatno 
pitanje pojedinaca i porodica, već važan 
segment društvenog i ekonomskog razvoja. 
Fondacija CURE nastavlja zagovarati 
politike ekonomskog osnaživanja žena koje 
prepoznaju i vrednuju neplaćeni rad brige 
i njege.



4

Ženska mreža Bosne i Hercegovine

Fondacija CURE, kao koordinirajuća 
organizacija Ženske mreže Bosne i 
Hercegovine, nastavlja okupljati članice 
kroz redovne sastanke Koordinacionog 
odbora. Članice zajednički planiraju 
zagovaračke aktivnosti, usaglašavaju 
stavove i reaguju na aktuelna društvena i 
politička pitanja koja se tiču prava žena i 
rodne ravnopravnosti.

U protekla tri mjeseca Ženska mreža 
BiH objavila je dva javna saopštenja 
povodom femicida u Bosni i Hercegovini. 
U saopštenju „Koja je cijena života jedne 
žene?“ ukazale smo na ozbiljne propuste 
sistema zaštite žena od nasilja, uključujući 
neadekvatnu procjenu rizika i nedovoljan 
nadzor nad provođenjem zaštitnih mjera.

Nakon novih ubistava žena ponovo 
smo zahtijevale hitan i sistemski 
odgovor nadležnih institucija, uključujući 
uspostavljanje Femicide Watch tijela, 
obavezne procjene rizika, jačanje 
prevencije nasilja i efikasniju zaštitu 
žena. Femicid nije izolovan incident, 
već društveni i institucionalni problem 
koji zahtijeva kontinuirano i odgovorno 
djelovanje sistema.

Članica Koordinacionog odbora Ženske 
mreže BiH učestvovala je 5. maja u Ankari 
na regionalnom sastanku „Hearing Each 
Other, Seeing Each Other“, posvećenom 
praćenju rodne ravnopravnosti. Sastanak 
je omogućio razmjenu iskustava i praksi 
iz regije te uključivanje iskustava iz Bosne 
i Hercegovine u regionalni dijalog o 
unaprjeđenju rodne ravnopravnosti.

VIJESTI FONDACIJE CURE | APR - JUN | 2026.



5

Aktivističko naslijeđe – digitalni glasovi mladih za pravdu i 
sjećanje u Srbiji i BiH

Nagrada „Jelena Šantić – Za hrabre iskorake“

Fondacija CURE i Fondacija Jelena 
Šantić dodijelile su regionalnu nagradu 
„Jelena Šantić – Za hrabre iskorake“, 
koja se svake druge godine dodjeljuje 
inicijativama i pojedincima za doprinos 
miru, ljudskim pravima, suočavanju 
s prošlošću i regionalnoj saradnji. 
Ovogodišnji laureati su Muzej ratnog 
djetinjstva i Dragan Popović, dok su 

posebna priznanja uručena Jani Krstić, 
Karton Revoluciji i Plenumu studenata u 
blokadi Državnog univerziteta u Novom 
Pazaru. Dodjela je organizovana u okviru 
projekta „Aktivističko nasleđe – digitalni 
glasovi mladih za pravdu i sećanje u 
Srbiji i Bosni i Hercegovini“, koji finansira 
Evropska unija.

CURE - AKTIVNOSTI

Aktivistička škola „Linkuj promjenu“

Još jedna važna aktivnost realizovana u 
okviru projekta bila je aktivistička škola 
„Linkuj promjenu“, koju su u decembru 
2025. godine organizovale Fondacija 
Jelena Šantić i Fondacija CURE. Tokom 
škole, osam učesnica i učesnika svoja 
promišljanja, znanja i iskustva pretočilo je 
u autorske tekstove o temama kojima su 
se bavili tokom programa.

Kroz lične perspektive, stečena znanja 
i aktivističko iskustvo, tekstovi otvaraju 
važne razgovore o tranzicionoj pravdi, 
kulturi sjećanja i izgradnji mira. Poseban 

Mapiranje i reinterpretacija mesta kolektivnog sećanja u Beogradu – alat tranzicione pravde i 
pomirenja - https://fondacijacure.org/mapiranje-i-reinterpretacija-mesta-kolektivnog-secanja-u-
beogradu-alat-tranzicione-pravde-i-pomirenja/

Prevazilaženje etničke segregacije mladih u Bosni i Hercegovini kroz zajednički digitalni rad, 
medijsku pismenost i saradnju - https://fondacijacure.org/prevazilazenje-etnicke-segregacije-mladih-
u-bosni-i-hercegovini-kroz-zajednicki-digitalni-rad-medijsku-pismenost-i-saradnju/

Iskustva raseljenih Roma, manjinskih zajednica i inkluzivna tranziciona pravda - https://
fondacijacure.org/iskustva-raseljenih-roma-manjinskih-zajednica-i-inkluzivna-tranziciona-pravda/

Svakodnevica u ratu i vrijednost mira kroz međugeneracijski dijalog - https://fondacijacure.org/
svakodnevica-u-ratu-i-vrijednost-mira-kroz-medjugeneracijski-dijalog/

Gde se sreću voz i vlak? Regionalna povezanost i izgradnja mira kroz infrastrukturu i dijalog 
(Beograd – Zagreb) - https://fondacijacure.org/gde-se-srecu-voz-i-vlak-regionalna-povezanost-i-
izgradnja-mira-kroz-infrastrukturu-i-dijalog-beograd-zagreb/

Kampanje i kultura sjećanja kao alat društvenog angažmana mladih - https://fondacijacure.org/
kampanje-i-kultura-sjecanja-kao-alat-drustvenog-angazmana-mladih/

Prijedor: slom multietničkog grada, rat i posljedice rata - https://fondacijacure.org/prijedor-slom-
multietnickog-grada-rat-i-posljedice-rata/

Seksualno nasilje u ratu i granice pravde nakon devedesetih - https://fondacijacure.org/seksualno-
nasilje-u-ratu-i-granice-pravde-nakon-devedesetih/

fokus stavljen je na kampanje koje su 
učesnice i učesnici razvili u okviru škole, 
povezujući prepoznate društvene izazove 
s konkretnim prijedlozima za djelovanje i 
zagovaranje promjena.

Vjerujemo da svaka promjena počinje 
pitanjem, dijalogom i hrabrošću da se 
progovori. Pozivamo vas da pročitate 
tekstove i podijelite ih dalje, jer ideje imaju 
najveću snagu kada dopru do što više ljudi.

VIJESTI FONDACIJE CURE | APR - JUN | 2026.

Zajedno za mir: Feministička perspektiva brige za seb
 i zajednicu oko sebe

U okviru projekta „Zajedno za mir: 
Feministička perspektiva brige za sebe 
i zajednicu oko sebe“, Fondacija CURE 
nastavila je jačati regionalnu feminističku 
saradnju, kulturu sjećanja i solidarnost 
kroz učešće u različitim mirovnim i 
aktivističkim inicijativama.

Od 3. do 5. aprila 2026. godine u 
Radmilovcima, Republika Srbija, 
održan je sastanak Mreže Žena u 
crnom. Predstavnica Fondacije CURE 
učestvovala je kao panelistkinja u 
diskusionom kružoku „Kuda idemo sada? 
Civilno društvo u raljama projektizacije; 
civilno društvo – korporativni sistem, 
biznis model ili aktivizam? Kako se (iz)
boriti za autonomiju?“.

Sastanak je počeo minutom šutnje u znak 
sjećanja na one koje više nisu sa nama, 
sve žrtve rata, izbjeglice i žrtve prirodnih 
katastrofa. Na sastanku su učestvovale 
53 osobe iz Bosne i Hercegovine (Tuzla, 
Sarajevo, Đulići i Klisa/opština Zvornik), 
Crne Gore (Herceg Novi), Hrvatske (Split, 
Zagreb), Slovenije (Ljubljana), Srbije 
(Beograd, Kruševac, Kraljevo, Zrenjanin, 
Novi Pazar, Ruma, Novi Sad, Sombor, 
Pančevo, Priboj na Limu, Bajina Bašta, 
Prijepolje, Subotica), Poljske (Krakov), 
Palestine (Betlehem) i Njemačke (Berlin).

CURE - AKTIVNOSTI

Regionalna saradnja i razmjena iskustava 
nastavljene su i kroz aktivnosti Inicijative 
„Mir sa ženskim licem“. Na sastanku 
Skupštine članica Inicijative, održanom 
15. i 16. aprila 2026. godine, predstavljen 
je godišnji izvještaj, razgovarano je o 
planiranim aktivnostima za naredne 
tri godine, a upriličen je i prijem novih 
članica.

Krajem aprila Fondacija CURE ugostila 
je i predstavnice organizacije Women 
Building Bridges. Ludmila Lipskaya i 
njene saradnice iz Rusije posjetile su 

Fondaciju 29. aprila, a susret je bio prilika 
za razgovor o solidarnosti, međusobnom 
učenju i razmjeni iskustava, posebno u 
oblasti rada sa ženama koje su preživjele 
različite oblike nasilja.

VIJESTI FONDACIJE CURE | APR - JUN | 2026.

Važan dio projekta predstavlja 
i njegovanje kulture sjećanja i 
suprotstavljanje zaboravu. Fondacija 
CURE je 31. maja, kao i prethodnih 
godina, obilježila Dan bijelih traka u 
Prijedoru, dan sjećanja na početak 
progona i stradanja nesrpskog 
stanovništva u Prijedoru 1992. godine. 
Ovaj dan podsjeća na naredbu kojom su 
nesrbi bili prisiljeni obilježiti svoje kuće 
bijelim čaršafima, a sebe bijelim trakama 

Aktivnosti posvećene kulturi sjećanja 
nastavljene su i u junu. Predstavnica 
Fondacije CURE je 19. juna prisustvovala 
obilježavanju Međunarodnog dana 

oko ruke, simbolom diskriminacije, progona 
i sistemskog nasilja.

Bijele trake danas nisu samo simbol patnje 
već i otpora zaboravu. Podsjećaju nas 
na važnost čuvanja sjećanja na ubijene, 
nestale i protjerane, ali i na odgovornost da 
govorimo o prošlosti i budemo uz preživjele 
i porodice žrtava u njihovoj borbi za istinu, 
pravdu i dostojanstvo.

borbe protiv seksualnog nasilja u ratu, 
organizovanom pod sloganom „FOČA 
PAMTI – Šutnja ne smije biti jača od istine“.

CURE - AKTIVNOSTI

Nakon uspješne pilot faze, projekat Žene 
u politici (WiP) nastavlja se u periodu 
2029 – .2026. godine, u partnerstvu 
između IAMANEH Switzerland, Fondacije 
CURE i Udruženja građana Budućnost 
Modriča.

Tokom prve faze projekta 167 žena 
učestvovalo je u programima jačanja 
kapaciteta, a 45 žena izabrano je u 
općinska i gradska vijeća/skupštine na 
Lokalnim izborima 2024. godine.

Nova faza projekta nastavlja podršku 
ženama kroz Opće izbore 2026. i Lokalne 
izbore 2028. godine. Aktivnosti uključuju 
edukacije, mentorstvo i umrežavanje 

žena, kao i jačanje njihove digitalne 
sigurnosti i uspostavljanje sistema brzog 
odgovora na online nasilje i prijetnje.

Projekat će također raditi na povećanju 
podrške javnosti ženama u politici, 
odgovornijem medijskom izvještavanju 
te zagovaranju institucionalnih promjena 
zasnovanih na analizama i iskustvima žena 
u političkom životu.

Kroz djelovanje u oba entiteta, WiP 
nastavlja doprinositi većoj zastupljenosti, 
sigurnosti i stvarnom uticaju žena u 
političkom i javnom životu Bosne i 
Hercegovine.

Žene u politici

VIJESTI FONDACIJE CURE | APR - JUN | 2026.

Članice Inicijative „Građanke za ustavne 
promjene“ održale su interaktivnu sesiju 
sa studentima i studenticama izbornog 
predmeta „Rod i pravo“ na Pravnom 
fakultetu Univerziteta u Sarajevu, pod 
mentorstvom prof. dr. Amile Ždralović. 
Kroz razgovor o ustavnim reformama 
iz rodne perspektive predstavljeni su 
ciljevi Inicijative, predloženi amandmani i 
važnost uključivanja mladih pravnika/ca 
u stvaranje pravednijeg i ravnopravnijeg 
društva. Studentima/cama predstavljena 
je i publikacija „Od Ž(ena) do 
A(mandmana) – Vodič kroz Ustav“, koja 
na pristupačan način približava pitanja 
ustavnog uređenja i rodne ravnopravnosti.

Dugogodišnja saradnja sa Pravnim 
fakultetom Univerziteta u Sarajevu 
prepoznata je i povodom obilježavanja 
80 godina postojanja Fakulteta, kada je 
Inicijativi „Građanke za ustavne promjene“ 
uručena zahvalnica za dugogodišnju 
saradnju i doprinos razvoju pravnog 

sistema zasnovanog na ravnopravnosti i 
demokratskim vrijednostima. Ovo priznanje 
potvrđuje značaj zajedničkog rada na 
edukaciji, zagovaranju i stvaranju prostora 
za pravednije i inkluzivnije društvo.

Aktivnosti Inicijative nastavljene su i kroz 
povezivanje pitanja ustavnih promjena sa 
zaštitom okoliša i ljudskih prava. Članice 
Inicijative „Građanke za ustavne promjene“ 
održale su sastanak sa predstavnicima/
ama Aarhus Centra Sarajevo, na kojem 
se razgovaralo o povezivanju zaštite 
okoliša, ljudskih prava i ustavnih promjena. 
Posebna pažnja posvećena je važnosti 
jačanja građanskog učešća i zagovaranja 
prava na zdravu životnu sredinu kroz rodno 
osjetljiv pristup.

Inicijativa „Građanke za ustavne promjene“

CURE - AKTIVNOSTI

28. aprila 2026. godine u Sarajevu smo 
otvorile nacionalni dijalog o zaštiti LBQ 
žena od rodno zasnovanog nasilja u 
Bosni i Hercegovini. LBQ žene suočavaju 
se s nasiljem u porodicama, partnerskim 
odnosima, zajednicama, institucijama i 
javnim prostorima, dok njihova iskustva 
još uvijek nisu dovoljno prepoznata u 
postojećim sistemima zaštite. Danas 
imamo podatke, svjedočenja i preporuke, 
ali ostaje ključno pitanje: šta oni 
znače ako preživjele i dalje ostaju bez 
odgovarajuće zaštite?

Istraživački izvještaj „Analysis on Gender 
Equality and Prevention of Violence 
against Lesbian, Bisexual and Queer 
(LBQ*) Women – Research Report 
in Albania, Bosnia and Herzegovina, 
Kosovo and Serbia“ dostupan je na 
stranici ERA-e: https://www.lgbti-era.org/
resources/analysis-on-gender-equality-
and-prevention-of-violence-against-
lesbian-bisexual-and-queer-lbq-women-

in-albania-bosnia-and-herzegovina-
kosovo-and-serbia

Preporuke su jasne: prepoznati nasilje 
među istospolnim intimnim partnerima, 
učiniti skloništa dostupnim LBQ ženama 
koje su preživjele nasilje, obučiti policiju, 
tužilaštva, sudije, zdravstvene i socijalne 
radnike/ce, osigurati sigurne puteve 
upućivanja, unaprijediti prikupljanje 
relevantnih podataka, finansirati podršku 
zasnovanu na zajednici i osigurati 
odgovornost institucija.

Očekujemo da institucije slušaju, djeluju, 
koordiniraju i pružaju zaštitu te da iskustva 
LBQ žena tretiraju kao sastavni dio sistema 
zaštite od rodno zasnovanog nasilja. 
Institucije ne smiju postati saučesnici 
u nasilju kroz šutnju, zanemarivanje, 
predrasude ili isključivanje.

Nacionalni dijalog o zaštiti LBQ žena od rodno zasnovanog nasilja

VIJESTI FONDACIJE CURE | APR - JUN | 2026.

Predstavnica Fondacije CURE 
prisustvovala je 9. maja obilježavanju prve 
godišnjice Udruženja žena „Zumbul“ na 

U Sarajevu je održana radionica 
„Gen 2“, namijenjena radu s mladima 
na temama zdravih odnosa, rodne 
ravnopravnosti i prepoznavanja rodno 
zasnovanog nasilja. Kroz interaktivne 
metode i razgovor, učesnice i učesnici 
imali su priliku promišljati o tome šta 
čini odnos sigurnim, podržavajućim i 
ravnopravnim, ali i prepoznati ponašanja 
koja mogu narušiti povjerenje i sigurnost 
u odnosima.

Blagovcu u Vogošći. Tom prilikom Fondaciji 
CURE uručena je zahvalnica za podršku 
osnivanju i radu Udruženja.

Kroz kreativnu aktivnost „Balon“ učesnice 
i učesnici zajednički su istraživali elemente 
zdravih odnosa, poput komunikacije, 
poštovanja, povjerenja i podrške, te 
razgovarali o izazovima, granicama i 
preprekama koje mogu uticati na kvalitet 
odnosa. Radionica je realizovana u 
sigurnom i inkluzivnom prostoru u kojem 
su mladi mogli slobodno podijeliti svoja 
razmišljanja, iskustva i pitanja.

Godišnjica Udruženja žena „Zumbul“

Radionica „Gen 2“: Zdravi odnosi i prevencija rodno zasnovanog nasilja

CURE - AKTIVNOSTI

Održan je sastanak novinarki i 
aktivistkinja koje svojim radom doprinose 
sprečavanju i suzbijanju nasilja nad 
ženama i nasilja u porodici. Razgovarale 

Ugostile smo učenice i učenike 
Flakkebjerg Efterskole iz Danske, koji 
su zajedno s nastavnim osobljem 
boravili u studijskoj posjeti Bosni i 
Hercegovini. Tokom susreta razgovarale 
smo o položaju djevojčica i žena u 
bosanskohercegovačkom društvu, 
zakonodavnom okviru i svakodnevnim 
izazovima s kojima se suočavaju.

Predstavile smo obrazovne inicijative 
Fondacije CURE usmjerene na edukaciju 
mladih o aktivizmu, diskriminaciji, 

smo o strategijama otpora, zakonodavnom 
okviru, institucionalnim odgovorima na 
nasilje i drugim pitanjima važnim za zaštitu 
ženskih prava.

stereotipima, predrasudama i rodno 
zasnovanom nasilju. Posebno smo 
razgovarale o radu s mladima i stvaranju 
sigurnih prostora za feministički dijalog i 
djelovanje.

Učenice i učenici imali su priliku razgovarati 
i s našim mladim aktivistkinjama i 
volonterkama o položaju mladih u Bosni 
i Hercegovini, njihovim perspektivama 
i izazovima, ali i načinima na koje se 
uključuju u društvene promjene.

Novinarke i aktivistkinje zajedno protiv nasilja nad ženama

Mladi iz Danske u posjeti Fondaciji CURE

VIJESTI FONDACIJE CURE | APR - JUN | 2026.

elma Hadžihalilović, kao predstavnica 
Fondacije CURE, učestvovala je na 
parlamentarnom seminaru „Rodni paritet: 
Zašto je važan i kako ga postići?“, 
održanom u Velikoj sali Skupštine Crne 
Gore.

Događaj je organizovao Ženski klub 
Skupštine Crne Gore u saradnji s ODIHR-
om i Misijom OSCE-a u Crnoj Gori, a 
okupio je donosioce i donositeljice odluka 
te aktiviste i aktivistkinje iz cijele regije.

U fokusu razgovora bila je važnost 
rodnog pariteta kao temelja legitimnih 
i inkluzivnih institucija, ali i ograničenja 
formalnih kvota ukoliko ih ne prate 
suštinske promjene u političkoj praksi 

Prisustvovale smo promociji knjige „ESMA 
– Snaga jedne žene“ naše drage kolegice, 
feministkinje i dugogodišnje saborkinje Esme 
Drkende. Bilo nam je zadovoljstvo pružiti 
podršku Esmi i zajedno s brojnim prijateljima 
i prijateljicama svjedočiti večeri ispunjenoj 
emocijama, hrabrošću i snažnim porukama.

Esmina knjiga donosi autentično svjedočanstvo 
o ratu, oporavku, feminističkom aktivizmu 
i snazi žene koja je, od prve linije odbrane 
Bosne i Hercegovine do dugogodišnjeg rada sa 
ženama i zajednicom, ostavila neizbrisiv trag. 
Ponosne smo što smo bile dio ovog važnog 
trenutka i što zajedno slavimo priče žena koje 
inspirišu, osnažuju i ostavljaju nasljeđe budućim 
generacijama.

i društvenim obrascima. Posebno je 
istaknuta odgovornost političkih stranaka, 
od kojih u velikoj mjeri zavisi hoće li žene 
imati stvarnu političku moć ili samo mjesto 
na izbornim listama.

Poseban fokus stavljen je na Opću 
preporuku CEDAW-a broj 40, koja se 
odnosi na jednaku i inkluzivnu zastupljenost 
žena u sistemima odlučivanja.

Fondacija CURE nastavlja učestvovati u 
regionalnim procesima koji zagovaraju 
ravnopravno učešće žena tamo gdje se 
donose odluke.

Rodni paritet kao mjera kvaliteta demokratije

„ESMA – Snaga jedne žene“

CURE - AKTIVNOSTI

Predstavnica Fondacije CURE 
Jadranka Miličević učestvovala je 6. 
juna na Konferenciji dijaspore u Bosni i 
Hercegovini (BIHDC), prvoj konferenciji 
ove vrste koja okuplja mlađu generaciju 
bh. dijaspore, posebno osobe koje su 
najveći dio života provele u Sjedinjenim 
Američkim Državama i Kanadi.

Konferencija, održana pod temom 
„Korijeni u pokretu: Naša zajednica 
u nastajanju“, bila je posvećena 

povezivanju nove generacije dijaspore 
s Bosnom i Hercegovinom, razmjeni 
iskustava i mogućnostima zajedničkog 
djelovanja. Jadranka Miličević učestvovala 
je kao ključna govornica, govoreći o 
ženskom mirovnom pokretu i ulozi žena 
u izgradnji mira u svakodnevnom životu u 
Bosni i Hercegovini.

Ženski mirovni pokret na Konferenciji bh. dijaspore

VIJESTI FONDACIJE CURE | APR - JUN | 2026.

Članice tima Fondacije CURE bile su 9. 
juna gošće Udruženja građana i građanki 
„Zašto ne“, u okviru 12. međunarodnog 
Fellowship programa za kolegice iz MENA 
regije.

Tokom susreta razgovarale smo s 
predstavnicama organizacija iz Iraka, 
Tunisa, Alžira i Maroka o feminizmu, 
različitim oblicima rodno zasnovanog 
nasilja, procesima retradicionalizacije u 

Fondaciju CURE je 11. juna 2026. 
godine posjetila Elvana Dervišević u 
okviru istraživanja za magistarski rad 
„Feministička analiza uloge žena u 
procesima izgradnje mira u Bosni i 
Hercegovini“.

Tokom posjete razgovarale smo o 
iskustvima feminističkog aktivizma, 
doprinosu ženskih organizacija izgradnji 
mira, izazovima s kojima se suočavaju 

postkonfliktnim društvima, ulozi medija u 
kreiranju društvene klime te izazovima i 
iskustvima iz naših zajednica.

Ovakvi susreti omogućavaju razmjenu 
iskustava, znanja i strategija otpora te 
jačaju međunarodnu solidarnost među 
ženama koje se u različitim društvenim 
kontekstima bore za dostojanstven život 
bez nasilja, ravnopravnost i društvenu 
pravdu.

aktivistkinje, kao i značaju uključivanja 
feminističkih perspektiva u procese 
suočavanja s prošlošću i izgradnje 
pravednijeg društva.

Fondacija CURE kontinuirano podržava 
akademska istraživanja koja doprinose 
boljem razumijevanju uloge žena i 
feminističkih pokreta u izgradnji mira te 
jačanju kulture dijaloga, solidarnosti i 
društvene pravde.

Razmjena feminističkih iskustava sa aktivistkinjama iz MENA regije

Istraživanje o ulozi žena u izgradnji mira

CURE - AKTIVNOSTI

Fondaciju CURE su 12. i 13. juna 
posjetile predstavnice Alternativnog 
centra za djevojke iz Kruševca, zajedno s 
grupom mladih aktivistkinja iz Srbije. Cilj 
posjete bio je upoznavanje s političkim 
i društvenim naslijeđem prošlosti radi 
boljeg razumijevanja kontinuiteta otpora, 
borbe i solidarnosti koji su oblikovali naš 
zajednički prostor.

Tokom susreta razgovarale smo o 
važnosti očuvanja sjećanja, Ženskom 
sudu kao feminističkom pristupu pravdi 
te značaju svjedočenja žena koja 
čuvaju iskustva, glasove i priče važne 
za razumijevanje prošlosti i izgradnju 
pravednije budućnosti.

Na poziv Post-Conflict Research Centra 
(PCRC), Jadranka Miličević je 20. juna 
predstavila dugogodišnji rad Fondacije 
CURE na području ženskih ljudskih prava, 
feminističkog aktivizma i izgradnje mira u 
Bosni i Hercegovini.

Tokom susreta sa studenticama, govorila 
je o iskustvima Fondacije CURE u 
osnaživanju žena, zagovaranju društvenih 

Jedna od svjedokinja Ženskog suda 
poručila je:

„Jer istina zna boljeti — toliko duboko da 
se ne može izreći olako, niti podijeliti sa 
svakim. Nju mogu nositi i razumjeti samo 
oni koji su spremni biti hrabri, empatični, 
solidarni i puni poštovanja. Zato nam je 
važno što ste ovdje i što želite tražiti, čuti, 
pročitati i vidjeti istinu.“

Posebno nam je važno što mlade 
aktivistkinje dolaze, uče i grade veze preko 
granica, jer vjerujemo da su solidarnost, 
međusobno razumijevanje i spremnost na 
dijalog temelj društva u kojem se prošlost 
ne zaboravlja, već iz nje učimo.

promjena, kulturi sjećanja i stvaranju 
prostora za dijalog, solidarnost i aktivizam.

Grupu od 12 studentica međunarodnih 
odnosa predvodila je profesorica Jennifer 
Trahan, a kroz susret su imale priliku 
upoznati se s radom lokalnih organizacija 
civilnog društva i različitim pristupima 
izgradnji mira i zaštiti ljudskih prava u 
postkonfliktnim društvima.

Mlade aktivistkinje iz Srbije u posjeti Fondaciji CURE

O feminističkom aktivizmu i izgradnji mira sa 
studenticama Univerziteta New York 

Fondacija CURE učestvovala je 20. juna 
na Bh. povorci ponosa „Sve nam boje 
dobro stoje“, pružajući podršku i dajući 
svoj doprinos kroz volontiranje. 
Zajedno s brojnim građankama i 
građanima šetale smo za solidarnost, 
ravnopravnost i pravo svake osobe da živi 

Fondaciju CURE je 18. juna posjetila 
profesorica Itziar Mujika Chao s 
Odsjeka za političke nauke Univerziteta 
u Baskiji, koja provodi komparativno 
istraživanje o implementaciji Rezolucije 
Vijeća sigurnosti UN-a 1325 te učešću 
feminističkih, ženskih i drugih organizacija 
civilnog društva u ovom procesu.

Bosna i Hercegovina jedna je od studija 
slučaja u okviru istraživanja, zajedno 
s Kosovom, Španijom i Francuskom. 
Tokom susreta razgovarale smo o 
radu Fondacije CURE, iskustvima 
u zagovaranju i praćenju provedbe 
Rezolucije 1325 u Bosni i Hercegovini te 
ulozi ženskih i feminističkih organizacija 
u procesima izgradnje mira i ostvarivanja 
ženskih ljudskih prava.

slobodno i dostojanstveno. Učešćem na 
Povorci još jednom smo potvrdile važnost 
zajedništva, vidljivosti i kontinuirane 
borbe za društvo u kojem su različitosti 
prihvaćene i poštovane.

Fondacija CURE na Bh. povorci ponosa

Feminističke organizacije i Rezolucija 1325

CURE - AKTIVNOSTI

U Historijskom muzeju Bosne i 
Hercegovine 30. juna održana je 
promocija knjige „Ovo se ne može 
izbrisati“ Andraža Rožmana, slovenačkog 
novinara, pisca i volontera Fondacije 
CURE.

„Ovo se ne može izbrisati“ roman je 
glasova koji govori o brisanju 25.671 

osobe iz registra stalnih stanovnika 
Slovenije, mjeri koju je slovenačka država 
provela 1992. godine i koja se smatra 
oblikom birokratskog etničkog čišćenja. 
Slovenački književni kritičari uvrstili su 
roman među deset najboljih knjiga iz 
Slovenije za 2025. godinu.

Promocija knjige „Ovo se ne može izbrisati“

VIJESTI FONDACIJE CURE | APR - JUN | 2026.

Helena Ratté bila je aktivna volonterka 
Fondacije CURE i kroz razgovore, 
susrete i zajednička putovanja imala 
je priliku upoznati brojne organizacije i 
aktivistkinje širom Bosne i Hercegovine 
koje godinama grade prostor za ženska 
ljudska prava i izgradnju mira.

Zajedno smo putovale, razgovarale, 
slušale priče i upoznavale različite 
oblike aktivizma koji čine važan dio 
feminističkog pokreta u BiH. Ova iskustva 
bila su značajna i za Helenin doktorski 
istraživački rad na Univerzitetu u Chicagu, 
posvećen ženskom aktivizmu, izgradnji 
mira i načinima na koje se međunarodne 
politike, poput agende „Žene, mir i 
sigurnost“ (WPS), oblikuju i žive u 
lokalnim zajednicama.

Helenin interes za Bosnu i Hercegovinu 
nije ostao samo u okvirima akademskog 
istraživanja. Kroz angažman u Fondaciji 
CURE pokazala je posvećenost 
upoznavanju ljudi, iskustava i pokreta 
koji su oblikovali prošlost i sadašnjost 
ovog prostora. Učila je bosanski jezik, 
upoznavala kulturu i historiju Bosne i 
Hercegovine i regije te gradila veze s 
aktivistkinjama i organizacijama.

Drago nam je što je bila dio naše 
svakodnevnice, s nama dijelila znanje, 
pitanja i radoznalost te što će iskustva iz 
Bosne i Hercegovine ponijeti dalje kroz svoj 
istraživački i akademski rad.

Helena Ratté: Od volontiranja do istraživanja feminističkih praksi u BiH

CURE - AKTIVNOSTI

EL*C Lezbejski samit 2026. održan je u 
junu u Skala Eresosu na otoku Lezbos u 
Grčkoj, rodnom mjestu antičke pjesnikinje 
Sapfo. Samit je okupio više od 100 
lezbejki iz 70 punopravnih organizacija 
članica EuroCentralAsian Lesbian 
Community (EL*C).

Učesnice su imale priliku učestvovati 
u 13 panela i radionica, pet kulturnih 
događaja i pet aktivnosti posvećenih brizi 
o sebi, stvarajući feministički prostor za 
povezivanje, učenje, razvoj strategija i 
organizovanje zajednica.

Samit je pokazao snagu prekograničnog 
lezbejskog organizovanja. Učesnice su 
jačale svoje mreže, razmjenjivale znanja i 
razvijale kolektivne odgovore na izazove 
s kojima se pokret suočava, potvrđujući 
značaj solidarnosti, vidljivosti i kolektivnog 
djelovanja za izgradnju snažnijeg i 
otpornijeg lezbejskog pokreta.

Članica tima Fondacije CURE Selma 
Hadžihalilović aktivno je učestvovala u 
događajima Samita i prenijela feministička 
i aktivistička iskustva iz Bosne i 
Hercegovine.

EL*C Lezbejski samit 2026

DONATORKE I DONATORI
The Kvinna till Kvinna Foundation (KTK) , Global Fund for Women (GFW), 

TRAG Fondacija, Women’s World Day of Prayer (WWDP) – German 
Committee, IAMANEH Switzerland, Heart and Hand Fund

PARTNERSTVA
Fondacija Jelena Šantić, Srbija

Helsinški odbor za ljudska prava Banja Luka, Bosna i Hercegovina

Hvala svima koji podržavaju rad Fondacije CURE i zajedno s nama 
doprinose izgradnji ravnopravnijeg i pravednijeg društva.

Save the date! Rezervišite period od 10. do 13. septembra 
2026. godine za XXI PitchWise festival ženske umjetnosti 

i aktivizma u Sarajevu.

Dok odbrojavamo do septembra i PitchWise-a, pogledajte 
aktuelne informacije na www.fondacijacure.org 

Vidimo se u Sarajevu!


